
Ирон ӕвзаджы урок 8-ӕм къласы 

 

 

Урочы темæ «Нывæцæн-тæрхон Абысалты Юрийы ныв «Хъарм 

æхсæв»-мæ гæсгæ» 

 

Урочы хуыз: ныхасы рӕзтыл кусыны урок. 

 

Урочы нысантæ:  

1. Бацæттæ кæнын ахуыргæнинæгты нывæцæн-тæрхон фыссынмæ. 

2. Ныхасы рӕзтыл бакусын; ахуыр кæнын быцæуныхасы хи цæстæнгас 

æргом кæнын; зонгæ кæнын нывкæнынады ахорæнты нысаниуджытимæ. 

3. Рæзын кæнын уарзондзинад бинонтæм; æмбарын кæнын æрдз æмæ 

адæймаджы иудзинад.  

 

Урочы фæлгонц: компьютер (презентаци), интерактивон фæйнæг, 

Абысалты Юрийы репродукциты альбом. 

 

Урочы эпиграф: 

«Ацы зæххыл дæ куы батава иу дæр, 

Гъеуæд æнцон у цæрын».   Хостыхъоты Зинæ 

 

 

Урочы цыд: 

 

I.  Бацæттæгæнæн рæстæг. 

1. Мотивацион уавӕр. 

Скъоладзауты сразæнгард кæнын урочы архайынмæ.  

Ахуыргӕнӕг: Нӕ урочы эпиграф равзарӕм. Куыд ис кæрæдзийы 

батавæн махæн? (Бахудын, ахъæбыс кæнын, фæлмæн ныхас зæгъын). 

Бацархайæм, мæ хуртæ (сывæллæттæ «бахъарм кодтой» кæрæдзийы). 

 - Кæй зæгъын æй хъæуы, ацы эпиграф дзæгъæлы не ’рхастон.  Урочы 

кæрон æм раздæхдзыстæм.  

II. Зонындзинæдты актуализаци. 



1. Абысалты Юрийы нывты равдыст. 

Ахуыргӕнӕг: Экранмæ ракæсут. Базыдтат нывгæнæджы къухайст(почерк)? 

Уæ зæрдыл цы бадардтат Абысалты Юрийы царды æрфыстæй? 

Цавæр аивадон здæхты бындурыл аразы йæ нывтæ Абысалы-фырт? (наив) 

Цы амоны? 

2. Беседæ нывы бындурыл. 

Проблемон уавæр. 

- Абысалты Юримæ ис диссаджы нывтæ: «Хъарм фын», «Хъарм 

æмбалад», «Хъарм бон», «Хъарм æхсæв». Цымæ дзырд «хъарм» цы амоны 

нывгæнæджы сфæлдыстадон дунейы? Уæ хæс –  урочы кæрон ацы фарстӕн 

дзуапп раттын. 

- Уæ размæ Абысалты Юрийы ныв «Хъарм æхсæв». Лæмбынæг 

æркæсут нывмæ. Цавæр æнкъарæнтæ уæм гуыры? 

- Нывы жанр? (Цардыуаджы ныв) 

- Нывы композици. Раззаг пъланы цы уынæм? (Лæг, ус æмæ куыдз. Иу 

дзырдæй сæ куыд схонæн ис? (Бинонтæ). 

- Нывы фæстаг пъланы та цы уынæм? (Æгæрон, уæрæх, рæсугъд арв, , 

стъалытæ йыл æрттивынц. Цыма арв æмæ зæхх баиу сты, афтæ зыны). 

- Куыд хъуыды кæнут, автор йæ ныв афтæ цæмæн схуыдта? Цавæр у 

дзырд «хъарм»-æн йæ лексикон нысаниуæг? (Ис ын комкоммæ æмæ ахæсгæ 

нысаниуджытæ). 

- Цавæр æхсæв у? (Сæрдыгон, хъарм, фæлмæн). 

- Цæмæй бæрæг у? (Нæлгоймаг у бæгъæввад, сылгоймаг у гомцонг. 

Зæхх хъарм у, æмæ сæ быны дæр ницы бакодтой). 

- Ноджы ма цæмæн у æхсæв хъарм? Цавæр æнкъарæнтæ иу кæнынц 

нывы архайджыты?(Ӕнцойад, амонд, уарзонад) 

- Куыд æй равдыста автор? Цæй руаджы?  (Цæсгæмттæ райдзаст, 

кæрæдзиуыл æркъул кодтой, æнгом хуыссынц, иумæ улæфынц,  æнæ 

кæрæдзи сæ бон нæу). 

- Куыдз та куыд æвдыст цæуы? Йæхи куыд дары? (Ис ын лæгъз 

хъуын, цыргъгонд бырынкъ урс тæппимæ. Йæ иу цæстæй скаст йæ 

хицæуттæм. Чи зоны, фæгæпп кæнын æй фæнды, фæлæ куыд бахъыгдара йæ 

бинонты æнцойад). 

- Кæцы фæлгонц у ирддæр нывы? Ахадгæдæр? (Сылгоймаджы 

фæлгонц). Цæмæн? (Уый у хæдзары фарн хъахъхъæнæг, амонд дæттæг, æмæ 

йæ автор ирддæрæй æвдисы). 

- Æркæсут-ма æфсины къухтæм. Нывгæнæг сæ гомæй цæмæн æвдисы? 

(Автор уæлвонг кæны æфсины, стауы йын йæ сызгъæрин къухтæ. Цас 



бакуыстой уыцы къухтæ бон-изæрмæ!? Уыцы къухты руаджы афтæ адджын 

фынæй кæнынц бинонтæ).  

- Ацы нывӕн сымах та цавӕр ном раттаиккат? («Хæлæрттæ», 

«Бинонтæ», «Амонд»). Цы иу кæны ацы нæмтты? (Хъармдзинад). 

- Цавæр ахорæнтæй пайда кæны нывгæнæг йæ зæрдæйы уаг 

равдисынæн? Алы хуызæн дæр йæхи нысаниуæг ис. (Диссаг, тар кæрдæгхуыз 

ахорæнæй фыст у нывы фылдæр хай. Рухсæй æвдыст цæуынц сурæтты буар, 

цæсгæмттæ æмæ стъалытæ. Фæлæ нæ бон у ныв тар схонӕн. Кæрдæгхуыз 

нывкæнынады амоны цард, гармони, æрдзимæ иудзинад) 

- Автор йæ хъуыдытæ, йе’нкъарæнтæ цæй руаджы æргом кæны 

нывы?(Æгæрон тыгъдад æмæ чысыл бинонты æнгомдзинад ныхмæвæрд 

кæны;  цæсгæмтты æнгасмæ гæсгæ бæрæг у, амондæн бирæ кæй нæ хъæуы, 

уый). 

- Цæмæн схуыдта автор йæ ныв «Хъарм æхсæв»? Цавæр хатдзæгмæ 

æрцыдыстæм? (Хъарм æхсæв у, уымæн æмæ бинонтæ сты иумæ, æнæ 

кæрæдзи нæ фæразынц.) 

- Эпиграф  æргом кæны нывгæнæджы сæйраг хъуыды? Куыд? 

 

IV. Ног зонындзинæдтæ фидар кæнын. Текст-тæрхоныл куыст. 

 

- Цавæр тексты хуызæй пайда кæндзыстут нывæцæны? (текст-

тæрхонӕй). 

- Цавæр сты йæ хæйттæ? Цавæр бавæргæ дзырдтæй кæнæ 

хъуыдыйæттæй спайда кæндзыстут уæхи хъуыдытæ равдисынæн? 

Тетрады куыст. 

Тезис – равзарын кæнæ ныффидар кæнын кæй хъæуы, ахæм хъуыды. 

(Мæнмæ гæсгæ, мæн уырны, фидарæй зонын, æз афтæ хъуыды 

кæнын). 

Аргументтӕ – хъуыды фидаргонд кæй фæрцы цæуы, ахæм 

хъуыдыйæдтæ  (Цæмæй гуырысхойаг ма уа, фыццаджыдæр, дыккаджыдæр). 

Хатдзæг –  хъуыдыйы балхынцъ, арæх фæлхат кæны тезисы. 

(Афтæмæй, уый тыххæй, иуныхасæй, цæвиттон, цыбырдзырдæй) 

V. Нывæцæны текстыл куыст. 

Иумæ пълан аразын нывæцæнæн: 

1.Разныхас. Абысалты Юрийы аивадон фæлгонцтæ. 

2. Сæйраг хай. 

1) Цæмæн схуыдта автор йæ ныв «Хъарм æхсæв»? 

2) Сæрдыгон хъарм æхсæв. 

3) Амонды чысыл къуыбар. 



4) Сылгоймаг –  фарнхъахъхъæнæг. 

5) Нывы ахорæнты нысаниуæг. 

3. Кæронбæттæн. Цы хъуыдытӕ мӕм сӕвзӕрд, нывмӕ кӕсгӕйӕ?  

 

- Куыд райдайдзыстæм нывæцæн?  

- Сæйраг хай (бæлвырдгæнæн) райдайын хъæуы фарстæй –  Цæмæн 

схуыдта Абысалты Юрий йæ ныв «Хъарм æхсæв»? 

- Ныр та размæ ракæнут тезис. Цавæр уыдзæн уæ тезис? (Мæнмæ 

гæсгæ, æхсæв хъарм у бинонты фарнæй). 

- Цæмæй нæ тезис гуырысхойаг ма уа, уый тыххæй йæ аргументты 

фæрцы сбæлвырд кæнæм: 

-  Спайда кæнут æмбисæндтæй: 

«Бинонты уарзондзинад æфсиныл баст у». 

«Æнгом цуанонтæ саг марынц, æнгом бинонтæ цард арынц». 

«Куыдз йæ хицауы хуызæн кæны». 

«Хорз куыдз лæгæн æмбал у». 

2.Бинонты æнгомдзинадыл дзуры таурæгъ «Сослан мæрдты бæсты»: 

«Кæсын, æмæ… ус æмæ лæг хуыссынц; иу тæрхъусдзарм сæ быны 

тыд, иннæ тæрхъусдзарм сæ уæлæ æмбæрзт, афтæмæй сын уыдысты 

алырдæм дæр парахат. Уый та цæмæн афтæ у?  

- Уый дæм диссаг цæмæн кæсы, - загъта Бедуха. - Уыдон сæ уæлæуы 

царды бирæ уарзтой кæрæдзийы; ам дæр, мæрдты бæсты, не сты уыцы 

уарзондзинадæй æнæхай». 

- Нывæцæны хатдзæг цавæр уыдзæн? (Мæнмæ афтæ кæсы, æмæ 

Абысалы-фыртæн дзырд «хъарм» амоны амонд, æнцойад, удæнцой, æрдз 

æмæ адæймаджы гармони. Хъарм æхсæв у, уымæн æмæ бинонтæ сты иумæ 

æрдзы хъæбысы, æнæ кæрæдзи нæ фæразынц.) 

- Тæрхонӕй  уæлдай ма уæ цавæр тексты хуызæй бахъæудзæн спайда 

кæнын? (Æрфыстæй). 

 

VI.Æрмæг бафидар кæныныл куыст. 

1. Дзырдуатон куыст. 

Рафыссын ӕнцойгæнæн дзырдтæ: 

Цæсгӕмттӕ: рухс, райдзаст, фæлмæн, худгæбыл. 

Арв: æгæрон, тарбын, цъæх, стъалыджын, уæрæх, æнæбын. 

Гуыры æвæрд (позæ): кæрæдзийыл сæхи æруагътой, къух сæры бын 

бакодта, куыдзы синтыл йæ сæр æруагъта.  

 

2. Бамбарын кæнынфразеологион дзырдбӕстытӕ: 



Æхсæв хæссын – искуы æхсæвиуат бакæнын. 

Æмуд, æмзæрдæйæ – æнгомæй, кæрæдзи уарзгæйæ цæрын (душа в 

душу). 

Арвæй зæххы астæу – æппæт дунейыл (между небом и землёй). 

«А» æмæ «о»-йæ цæрын (æнгомæй, адджынæй цæрын). 

 

3. Кæронмæ ахæццæ кæнын хуымæтæг хъуыдыйæдтæ, 

хъуыдыйады æмхуызон уæнгтæй сæ баххæст кæнын, афтæмæй. 

Дзырд «хъарм» амоны… (æхсызгон, фæлмæн, æмуд). 

Уарзондзинад бинонтæн хæссы…  (амонд, удæнцой, фидыц). 

Абысалты Юримæ хуымæтæг адæймаг у… (зæрдæхæлар, худгæбыл, 

æргомзӕрдӕ). 

 

4. Бафтауын æмхуызон уæнгтæм иугæнæг дзырд æмæ хъуыдыйад 

ныффыссын ӕй:  

Ныфс, æнцойад, æхсызгондзинад  –  ацы (…) рухс  кæнынц нывы 

фæлгонцты цæсгæмттæ. 

 

VII. Фæлварæн куыст. Ахуырдзаутæ(1-2) сæ  нывæцæнтæ дзурынц. 

 

VIII. Рефлекси. Зæгъæм, де ʼмбал дæм смс æрбарвыста: «Цавæр 

зæрдæйы уагимæ цæуыс урокæй?» Цавæр смайлик æм арвитдзынæ? Сыфтыл 

æй равдисут. 

IX. Хæдзармæ куыст: ныффыссын нывæцæн-тæрхонАбысалты 

Юрийы ныв «Хъарм æхсæв»-мæ гæсгæ.  «Цæмæн схуыдта автор йæ ныв 

«Хъарм æхсæв»?» 

 

Нывæцæны дæнцæг: 

 

Абысалты Юрий у мæ уарзондæр нывгæнджытæй иу. Хуымæтæджы 

нывты лæмбынæг æвдисы æнæхин, уæрæхзæрдæ хъæууон адæмы бæрæгбоны 

æмæ куысты мидæг, улæфты бон æмæ йæ бæллицты дунейы. 

Мæ размæ Абысалы-фырты ныв. Цæмæ йæ схуыдта «Хъарм æхсæв»? 

Мæнмæ гæсгæ, нывгæнæджы æхсæв хъарм у бинонты фарнæй.  

Фыццаджыдæр, дзырд «хъарм» амоны сæрдыгон фæлмæн рæстæг. 

Автор æрфыста мæйрухс æхсæв. Сыгъдæг арвыл тыбар-тыбур кæнынц  

мингай стъалытæ. Кæттаджы астæумæ нывгæнæг рахаста бинонты: лæг, ус 

æмæ куыдзы. Хорз бинонтæ сæ куыдзы бинойнагыл нымайынц. Чи зоны, 



уыгæрдæны куыстой æмæ се ’хсæв уырдæм æрхастой. Хъарм æхсæв у: 

нæлгоймаг у бæгъæввад, æфсин – гомцонг. Зæххыл сæхи æруагътой иу 

иннæйы уæлæ æмæ зæрдæбынæй фынæй кæнынц. 

Дыккаджы, æнæмæнг, нывы сæйрагдæр у бинонты уавæр. Бæлвырд у, 

бинонты цæсгæмттæ æрмæст мæйы рухсæй кæй не  ʼрттивынц, уый.  Рухс 

цæуы сæ зæрдæтæй, сæ хъуыдытæй. Зæхх æмæ арв баиу сты Абысалы-фырты 

нывы, æмæ сын сæ астæу æвдисы амонды чысыл къуыбар. 

Ирддæр у сылгоймаджы сурæт. Автор уæлвонг кæны æфсины, стауы 

йын йæ сызгъæрин къухтæ. Цас бакуыстой уыцы къухтæ бон-изæрмæ!? 

Уыдоны руаджы афтæ адджын фынæй кæнынц бинонтæ.Амонд æмæ рæсугъд 

фынты аккаг у нывгæнæгмæ сылгоймаг. «Бинонты уарзондзинад æфсиныл 

баст у», - зæгъы ирон æмбисонд. Æгæрон тыгъдады бын хуымæтæг 

адæймагæн бирæ нæ хъæуы амондджын уæвынæн. Уарзт бинонтæн хæссы 

удæнцой æмæ ныфс. Нарты кадæгмæ гæсгæ, лæг æмæ ус кæрæдзи куы 

æмбарой, уæд сын тæрхъусдзарм дæр уæрæх у. 

Диссаг у Абысалы-фырты дæсныдзинад. Тар кæрдæгхуыз ахорæнæй 

фыст у нывы фылдæр хай. Фæлæ нæ бон нæу ныв тар схонæн. Рухс æй 

кæнынц бинонты худгæбыл цæсгæмттæ æмæ стъалытæ.  Кæрдæгхуыз та 

нывкæнынады амоны адæймаг æмæ æрдзы иудзинад. 

Афтæмæй, Абысалты Юрий æрмæст сæрдыгон æхсæв не ʼвдисы, 

фæлæ, мæнмæ гæсгæ, æхсæв хъарм у бинонты фарнæй. Абысалы-фыртæн 

дзырд «хъарм» амоны амонд, удæнцой, тавиц. Хъарм æхсæв у, уымæн æмæ 

бинонтæ сты иумæ, æрдзы хъæбысы рæсугъд фынтæ уынынц, æнæ кæрæдзи 

нæ фæразынц. Тæхудиаг у ахæм цард! 


